
Inatsisartut Suleriaasianni § 36 naapertorlugu apeqquteqaat aallaavigalugu siunnersuut imaattoq 

matumuuna saqqummiuppara:  

Qanoq iliorutta nunasiaataasimanermiit anniaatigisagut qaangersinnaavagut? Danmarki 

qanoq iliornissaa naatsorsuutigaarput? Apeqquteqaat aallaavigalugu oqallisissiassatut 

siunnersuut. 

  

(Inatsisartuni ilaasortaq Aqqalu C. Jerimiassen, Atassut) 

 

Immitsinnut nalliginerujussuarput qanoq qaangersinnaavarput? Iliuusissaaleqinerput qanoq 

qaangersinnaavarput? Ajortumik pineqarsorinerujussuarput qanoq qaangersinnaavarput? Qanoq 

nammineerluta akisussaaffimmik tigusisinnaavugut? Uanga qanoq iliorsinnaavunga? Illit qanoq 

iliorsinnaavit? Inuiaqatigiittut qanoq iliorsinnaavugut? Danmarki qanoq iliorsinnaava? 

Ingerlariaqqittariaqalerpugut. Oqarnavianngilagut pisimasut puigoriarlugit ingerlaqqitta. 

Paaserusunnarsivorli qanoq tigussaasumik iliorsinnaanerluta ingerlariaqqinnissatsinnut. 

Siornatigummi saammaateqatigiinnissamut isumalitissiissusiarsuaq sulitereersimavarput. 

Danmarkimut kamassarput kataamisimavarput? 

Amerikkami taartumik amillit inussiaateqarsimasunut kamassartik katakkallarunnarnagu 

oqaatigisarpaat. Uagummita qanoq sivisutigisumik Danmarki kamaanniarparput? Naak pisimasut 

uagut nammineq misiginikuunngikkaluarigut allaat meeqqatsinnut ingerlateqqittarpagut, meeqqallu 

atuartut akornanni qallunaanut kamassaqarneq ersarippoq. 

Oqaloqatigiinneq paaseqatigiinnerlu aqqutissaasorigaluarparput. Tamatta siunissami 

naalagaaffinngornissaq akueraarput. Allaat uagut Atassummiit siunissami ungasinnerusumi 

aningaasatigut immitsinnut napatissinnaalerutta akuerseqataassaqqaarpugut. Paaserusunnarsivorlu 

nunasiaataajunnaarnissatsinnik oqariartuuteqartut sunarpiaq angorusunneraat. Uagut maani 

Inatsisartuusugut qanoq iliuuseqartikkusuppaatigut? 

Danmarkip iliuuserinikuusai kusanaatsorpassuit qanoq qaangerniarsinnaavagut? 

Utoqqatsertoqaqqissava? Uagut nammineq qanoq iliorsinnaavugut?Ajoraluartumilli oqallinnerni 

avissaartuunnerujussuit kamassaqarnerillu pipput. ”Uagutsitut isumaqanngikkuit nunasiaateqartutut 

pissusilersorputit”, ”Uagutsitut isumaqannginnavit nunaqqatitit illersunngilatit”. Oqalliseriaaseq 

taanna atuutsillugu assut nalunarpoq qanoq ingerlariaqqissanersugut. 

Naalagaaffinngorutta aatsaat ingerlallualissaagut? Aatsaat pilluarluta inuulissaagut? 

Ajornartorsiutigullu qaangersinnaalerlugit? Aatsaat Naalagaaffinngorutta ajornartorsiutaarussagutta, 

soormiuna taava suli taasititsisoqanngitsoq? Ullumikkummi ingerlariaqqinnissatsinnut 

tigussaasumik iliuuseqartariaqarpugut. 



 
Ammip qalipaataanik immikkoortitsilluta inuiaassuseqarsinnaalerutta aatsaat pitsaasumik 

ingerlalissaagut? Nunarsuatsinni ammip qalipaataanik immikkoortitsiunnaariartuinnavissumi 

inuiaat tamavimmik akuerisaajartuinnarneranni uagut killormut immikkoortitsinissaq 

eqqunniarsarerpasilerparput. 

Atassummiit tamassi oqalliseqatigaassi, tigussaasumillu ujartuilluta tamatta 

angusaqarsinnaaniassagatta.  


